
條目： 

《八吉祥神咒經》 

內容： 

1、佛說八吉祥神咒經 支謙譯 

2、佛說八陽神呪經 竺法護譯 

3、佛說八部佛名經 瞿曇般若流支譯 

4、八吉祥經 僧伽婆羅譯 

5、八佛名號經 闍那崛多譯 

1、五經同本。為舍利弗說，惟 3.作「為善作長子說」，又缺偈頌。 

2、持誦東方八世界(淨土)，八佛名字，不墮，終成佛道，消惡劫業。又得種種現世

功德。 

3、1.2.本出颰陀和等八大菩薩名字，並護行者。──二本相近。 

4、呪是呪願之呪。即持誦佛名以消災、消業等。 

  4.東方第五佛，有「藥師」名字，餘異。 

出處： 

1、五經同本。為舍利弗說，惟 3.作「為善作長子說」，又缺偈頌。 

※參見《佛說八吉祥神咒經》卷 1(CBETA, T14, no. 427, p. 72, b6-8)： 

聞如是： 

一時，佛在羅閱祇耆闍崛山中，與千二百五十比丘俱，菩薩千人皆彌勒等。 

佛告賢者舍利弗及諸比丘：「皆一心聽！」 

※參見《佛說八陽神咒經》卷 1(CBETA, T14, no. 428, p. 73, b6-10)： 

聞如是： 

一時，佛在王舍城靈鳥山中，時與大比丘眾千二百五十人、菩薩千人俱，皆如彌勒菩

薩等。 



佛告舍利弗：「東方去是過一恒沙，有佛剎，佛號快樂如來、無所著、等正覺，今現在

說法，國土名不可勝。」 

※參見《佛說八部佛名經》卷 1(CBETA, T14, no. 429, p. 74, b6-11)： 

聞如是： 

一時，佛遊維耶離奈女樹園，與大比丘眾俱，比丘千二百五十、諸菩薩無央數。 

爾時，有長者子，名曰善作，從城中出，詣奈女園，到世尊所，稽首足下，右遶三

匝，却住一面，叉手白佛：「欲有所問，大聖見聽，乃敢自陳。」 

佛告善作：「恣所欲問，如來當具分別解說。」 

※參見《八吉祥經》卷 1(CBETA, T14, no. 430, p. 75, a25-b1)： 

如是我聞： 

一時，佛住舍衛國祇樹給孤獨園，與大比丘眾一千二百五十人俱，菩薩摩訶薩八萬

人，及諸天龍、鬼神等。 

爾時，世尊告舍利弗：「從此佛世界，向東方過一恒河沙世界，有世界名曰天勝，彼土

有佛，名善說吉如來、應供、正遍知，今現在說法。 

※參見《八佛名號經》卷 1(CBETA, T14, no. 431, p. 76, a6-15)： 

如是我聞： 

一時，佛在舍衛國祇樹給孤獨園，與大比丘僧千二百五十人俱；復有大乘眾菩薩摩訶

薩十千人俱。 

爾時世尊，與無量無數百千萬眾，前後圍遶，而為說法。 

爾時，尊者舍利弗，於大眾中即從座起，偏袒右肩，右膝著地，向佛合掌，而白佛

言：「世尊！我有疑心，今欲發問，惟願如來憐愍眾生，為我解說。」 

爾時，世尊告舍利弗言：「善男子！隨汝所問，若有疑心，吾當為汝分別解說。」 

2、持誦東方八世界(淨土)，八佛名字，不墮，終成佛道，消惡劫業。又得種種現世

功德。 

※參見《佛說八吉祥神咒經》卷 1(CBETA, T14, no. 427, p. 72, b28-c13)： 

佛告賢者舍利弗：「此諸佛如來、無所著、過四道不受、最正覺，其國土清淨，無五

濁、無愛欲、無意垢。若有善男子、善女人，聞此八佛及國土名，受持奉行諷誦，廣

為他人解說其義者，終不愚癡，口之所言，無有失誤，相好具足，無所缺減，無央數

年不為乏少。 



「是人終不墮太山地獄、餓鬼、畜生中也，是人終不望取羅漢、辟支佛道而般泥洹，

必當逮得無上平等之道，常遇陀隣尼，常行菩薩道，得功德無量。 

「第一四天王常擁護之，不為縣官所拘錄，不為盜賊所中傷，不為天龍、鬼神所觸

嬈，閱叉鬼神、蠱道鬼神、若人、若非人，皆不能害殺得其便也，除其宿命不請。 

「若有疾病、水火、烏鳴、惡夢、諸魔所嬈，恐怖衣毛竪時，常當讀是八吉祥神呪經

呪之，即得除愈。」 

※參見《佛說八陽神咒經》卷 1(CBETA, T14, no. 428, p. 73, c8-24)： 

「復次，舍利弗！是善男子、善女人，若有持是八佛名及國土名者，受持諷讀奉行之

者，以是功德，若發菩薩心，所生處常遇陀隣尼、常遇相好、常遇相音、常遇右轉

福。是善男子、善女人，奉行是八佛教令，如其正行者，女人所生處轉為男子。 

「復次，舍利弗！諸佛如來，是善男子、善女人，以平旦淨澡漱、正衣服，晝夜各三

時奉讀是經，得功德無量，第一四天王常擁護。是善男子、善女人，若在縣官中當讀

是經、若在怨家中當讀是經、若在盜賊中當讀是經、若在水火中當讀是經、若在海水

中逢風浪恐怖當讀是經、若在軍兵對鬪中當讀是經、若為蠱毒所中當讀是經、若聞惡

鳥鳴若惡夢當讀是經、若為龍神所中當讀是經、若為諸魔所中恐怖毛起者當讀是經、

若有急恐病疫疾痛者，持是八陽呪經呪之，立得除愈。」 

※參見《佛說八部佛名經》卷 1(CBETA, T14, no. 429, p. 74, c11-22)： 

「假使有人遙聞東方諸如來號，受此諸佛世尊之名，諦奉善思抱在心懷，持諷誦讀，

縱使諸佛戒德智慧道本平等；又諸剎土莊嚴清淨殊異之德，卓然無侶，無有塵垢，無

有女人污穢之難，亦無五濁勤苦之患，三塗之厄，無沙礫石荊棘溝坑。」 

佛言：「善作！若有能持奉是諸佛世尊之名，頒宣遠近，上夜覺寤而起經行，歎詠誦說

此諸佛名，中夜後夜起一心住，捨此無益，念所增修，如是行者，德行日進，終無損

耗也。」 

佛告善作：「汝當樂此八佛名經，佛以斯法教族姓子，懷抱在心勿得忘捨，尋時精修便

當逮見八千諸佛。」 

※參見《八吉祥經》卷 1(CBETA, T14, no. 430, p. 75, b22-c3)： 

「舍利弗！若善男子、善女人住大乘者，聞此八佛名號，受持不忘，并為他說，若生

三塗、八難處者，無有是處。若有女人聞八佛名號，自能憶持，兼為他說，若更受女

身，無有是處。 

「舍利弗！若善男子、善女人，住於大乘，聞此八佛名號，聞已受持，為他人說，今

世後世常有神通，得樂說辯，深修禪定，具陀羅尼，六根清淨，恒值聖人，無天龍、

夜叉、人及非人、盜賊、水、火、毒藥等畏，一切怖畏皆悉除滅，臥覺常安，無諸惡



夢，常為諸天之所守護。」 

※參見《八佛名號經》卷 1(CBETA, T14, no. 431, p. 76, c5-29)： 

「復次，舍利弗！若善男子及善女人，得聞彼等諸佛世尊如是名號，既得聞已能自受

持讀誦修行，復為他人宣揚顯說，彼善男子及善女人，若墮三惡道者無有是處；惟除

五逆、誹謗正法及謗聖人。 

「復次，舍利弗！若善男子、善女人，得聞彼等諸佛世尊如是名號，既得聞已能自受

持讀誦修行，復為他人宣揚顯說，如是之人乃至菩提，於其中間生生之處常具五通，

兼復逮得諸陀羅尼，六根完具無諸殘缺，常得歡喜身毛右旋。 

「復次，舍利弗！若善男子及善女人，得聞彼等諸佛世尊如是名號，既得聞已能自受

持讀誦修行，復為他人宣揚顯說，彼等眾生所在之處，縣官、惡賊不能得便，火不能

焚、水不能漂，惡龍惡蛇不能毒害；若行若住，師子、虎狼、熊羆、豺豹，夜叉、羅

剎、諸惡鬼神、鳩槃荼等及人非人，能作驚惶無有是處，惟除宿殃。 

「復次，舍利弗！若有女人，能厭其身，繫念專心，受持讀誦如是世尊諸佛名號，復

為他人分別顯說，壽終之後，更復受於女人身者，無有是處。 

「復次，舍利弗！若有善男子、善女人，於靜夜中能誦如是諸佛名號，是等眾生，於

現世間所作功業皆速成就，日日增長，無諸障礙。」 

3、1.2.本出颰陀和等八大菩薩名字，並護行者。──二本相近。 

※參見《佛說八陽神咒經》卷 1 (CBETA, T14, no. 428, p. 74, a18-28)： 

八菩薩名：第一名颰陀和菩薩、第二名羅那隣竭菩薩、第三名憍曰兜菩薩、第四名那

羅達菩薩、第五名須深菩薩、第六名因抵達菩薩、第七名摩訶須和薩和菩薩、第八名

和輪調菩薩，是八人求道以來其劫無數，今未取佛。 

是八人本俱學道時，俱願八方、上下人民皆共使得佛。若有急者，當使呼我八人名

字，即自得解除。若壽欲盡時，我八人便當飛行往迎之。願持此一字之功德，願一切

人皆如八菩薩快也。 

※參見《佛說八吉祥神咒經》卷 1 (CBETA, T14, no. 427, p. 73, a17-23)： 

爾時，諸菩薩：颰陀和菩薩、羅憐那竭菩薩、橋曰兜菩薩、那羅達菩薩、須深彌菩

薩、摩訶須和薩和菩薩、因祗達菩薩、和輪調菩薩，是八人求道已來無央數劫，於今

未取佛，願言：「使十方天下、人民皆得佛道。若有急疾，皆當呼我八人名字，即得解

脫；壽命欲終時，我八人便當飛往迎逆之。 

4、呪是呪願之呪。即持誦佛名以消災、消業等。 

※參見《佛說八吉祥神咒經》卷 1(CBETA, T14, no. 427, p. 73, a23-25)： 



諸菩薩彌勒等、第一四天王，皆白佛言：「吾當擁護持八吉祥神呪經者，與我并力令諸

疾病皆得除愈。」 

※參見《佛說八陽神咒經》卷 1(CBETA, T14, no. 428, p. 73, c14-24)： 

「復次，舍利弗！諸佛如來，是善男子、善女人，以平旦淨澡漱、正衣服，晝夜各三

時奉讀是經，得功德無量，第一四天王常擁護。是善男子、善女人，若在縣官中當讀

是經、若在怨家中當讀是經、若在盜賊中當讀是經、若在水火中當讀是經、若在海水

中逢風浪恐怖當讀是經、若在軍兵對鬪中當讀是經、若為蠱毒所中當讀是經、若聞惡

鳥鳴若惡夢當讀是經、若為龍神所中當讀是經、若為諸魔所中恐怖毛起者當讀是經、

若有急恐病疫疾痛者，持是八陽呪經呪之，立得除愈。」 

※參見《佛說八部佛名經》卷 1(CBETA, T14, no. 429, p. 74, c28-p. 75, a14)： 

佛告天帝：「以是之故，天、阿須倫共戰鬪時，若有恐懼，拘翼當念可無所畏。所以者

何？假使有人讚歎稱譽諸如來名八部經典，則為頒告無所畏業；宣諸如來經典名者，

不遇惱熱眾患之難；若能顯傳諸如來名經典之要，則宣太平豐熟之世；能傳諸佛經典

名者，則宣安隱除去大患；能傳諸佛經典名者，則為宣布寂然燕坐；若傳諸佛經典名

者，則離一切無數恐懼；若能傳此諸佛名經，夢安覺歡，不畏縣官，水火盜賊，怨家

債主自然避去，鬼神、羅剎、妖魅、魍魎、薜荔、厭鬼皆不敢當；若入山陵、溪谷、

壙路，抄賊劫掠自然不現，師子、虎狼、熊罷、蛇虺悉自縮藏。所以者何？諸佛至尊

德過須彌，智超江海，慧踰虛空，獨步三界無能及者，十方一切莫不蒙度。」 

  4.東方第五佛，有「藥師」名字，餘異。 

※參見《佛說八吉祥神咒經》卷 1(CBETA, T14, no. 427, p. 72, b18-20)： 

「去是五恒沙，有佛名藥師具足王如來、無所著、最正覺，今現在說法，其世界名曰

滿一切珍寶法。」 

條目： 

《十吉祥經》 

內容： 

十吉祥經（14） 秦失譯 

1、為離垢蓋大士說。 

2、東方十世界十佛名號。 

3、與前經意略同，但持誦功德，重在定能成佛。 

出處： 



※參見《佛說十吉祥經》卷 1 (CBETA, T14, no. 432, p. 77, b18-22) 

時大會中有一大士，名離垢蓋，承佛威神，即從座起，偏袒右肩，右膝著地，叉手合

掌，前白佛言：「今可現有諸佛世尊如來、至真、等正覺，若有善男子、善女人求佛道

者，聞其名號受持讀誦，疾得不退轉於無上正真道？」 

※參見《佛說十吉祥經》卷 1 (CBETA, T14, no. 432, p. 77, b27-c12) 

「復有，族姓子！東方度二恒沙數諸佛世界，有世界名諦勝諸勝，其剎有佛，名慧燈

明如來。有世界名金剛，其剎有佛，名大雄如來。有世界名淨尊住，其剎有佛，名無

垢塵如來。有世界名金光明，其剎有佛，名上像幢十蓋王如來。有世界名大威神，其

剎有佛，名威神自在王如來。有世界名香熏，其剎有佛，名極受上影王如來。有世界

名寶嚴，其剎有佛，名內寶如來。有世界名海燈明，其剎有佛，名大海如來。有世界

名十力燈明，其剎有佛，名十力現如來。當知，離垢蓋！若善男子、善女人求佛道

者，恒邊沙剎滿中七寶持用布施如來、正覺，若善男子、善女人，聞此佛名受持諷誦

執在心懷，於大眾中為人廣說，此之功德過前功德。」 

條目： 

《受持七佛名號所生功德經》 

內容： 

受持七佛名號所生功德經（14） 玄奘譯 

1、為舍利弗說：東方五佛，南方二佛──七佛 

2、聞名，持名，立佛形像供養恭敬，立像功德大。 

出處： 

※參見《受持七佛名號所生功德經》卷 1(CBETA, T14, no. 436, p. 107, b18-p. 108, 

b21)： 

佛告舍利子：「於此東方，有一佛土，名曰離垢眾德莊嚴，彼土有佛，名日輪遍照吉祥

如來、應、正等覺、明行圓滿、善逝、世間解、無上丈夫、調御士、天人師、佛、薄

伽梵，今現在彼，哀愍世間為諸大眾說微妙法，開示初善、中善、後善，文義巧妙，

純一圓滿，清白梵行。若有得聞彼佛名者，便超百千俱胝大劫生死長夜流轉劇苦，隨

在所生常識宿命；有能受持彼佛名者，不失如前所獲功德，復於百千俱胝大劫，隨所

生處心離愚癡，於天人中受諸妙樂；有能建立彼佛形像，供養恭敬尊重讚歎，不失如

前所獲功德，復於無量俱胝大劫，隨在所生常得值佛，速證無上正等菩提。 

「復次，舍利子！於此東方，復有佛土，名曰妙覺眾德莊嚴，彼土有佛，名妙功德住

吉祥如來、應、正等覺、明行圓滿、善逝、世間解、無上丈夫、調御士、天人師、

佛、薄伽梵，今現在彼，哀愍世間為諸天人說微妙法，開示初善、中善、後善，文義



巧妙，純一圓滿，清白梵行。若有得聞彼佛名者，便得超越一切八難，隨在所生常識

宿命；有能受持彼佛名者，不失如前所獲功德，復於無量俱胝大劫，隨在所生心常聰

慧，恆居善趣，受諸妙樂；有能建立彼佛形像，恭敬供養尊重讚歎，不失如前所獲功

德，復於無量俱胝大劫，隨在所生常得值佛，修行一切波羅蜜多，成大導師度無量

眾。 

「復次，舍利子！於此東方，復有佛土，名眾生主，彼土有佛，名一寶蓋王如來、

應、正等覺、明行圓滿、善逝、世間解、無上丈夫、調御士、天人師、佛、薄伽梵，

今現在彼，哀愍世間為諸大眾說微妙法，開示初善、中善、後善，文義巧妙，純一圓

滿，清白梵行。若有得聞彼佛名者，便得遠離一切憂苦，祿位財寶無有退失，唯除宿

世定惡業因；有能受持彼佛名者，不失如前所獲功德，隨在所生具大威德，神通自

在，身帶光明，形貌端嚴眾所樂見；有能建立彼佛形像，供養恭敬尊重讚歎，不失如

前所獲功德，復於無量俱胝大劫，常不枉生無佛世界，修菩薩行，大誓莊嚴成無上覺

饒益一切。 

「復次，舍利子！於此東方，復有佛土名自在力，彼土有佛，名善逝定迹如來、應、

正等覺、明行圓滿、善逝、世間解、無上丈夫、調御士、天人師、佛、薄伽梵，今現

在彼，哀愍世間為諸大眾說微妙法，開示初善、中善、後善，文義巧妙，純一圓滿，

清白梵行。若有得聞彼佛名者，心便寂靜離諸諠雜；有能受持彼佛名者，不失如前所

獲功德，復於無量俱胝大劫，隨所生處身四威儀，若語若默心常在定；有能建立彼佛

形像，供養恭敬尊重讚歎，不失如前所獲功德，復於無量俱胝大劫，隨在所生常得值

佛，速能究竟諸等持門，成兩足尊度無量眾。 

「復次，舍利子！於此東方，復有佛土名最勝寶，彼土有佛，名寶華光吉祥如來、

應、正等覺、明行圓滿、善逝、世間解、無上丈夫、調御士、天人師、佛、薄伽梵，

今現在彼，哀愍世間為諸大眾說微妙法，開示初善、中善、後善，文義巧妙，純一圓

滿，清白梵行。若有得聞彼佛名者，便得具足勝念慧行，處四眾中說法無畏，言詞威

肅聞皆敬受；有能受持彼佛名者，不失如前所獲功德，復於無量俱胝大劫，隨在所生

具念慧行，成猛利智得勝聞持；有能建立彼佛形像，供養恭敬尊重讚歎，不失如前所

獲功德，復於無量俱胝大劫，隨所生處常值如來，辯才無礙廣宣妙法，漸次修習福慧

資糧，成天人尊度無量眾。 

「復次，舍利子！於此南方，有一佛土，名寂靜珠，彼土有佛，名超無邊迹如來、

應、正等覺、明行圓滿、善逝、世間解、無上丈夫、調御士、天人師、佛、薄伽梵，

今現在彼，哀愍世間為諸大眾說微妙法，開示初善、中善、後善，文義巧妙，純一圓

滿，清白梵行。若有得聞彼佛名者，其心泰然無所擾亂；有能受持彼佛名者，不失如

前所獲功德，復能速證月光勝定，證此定已，尋復能證殑伽沙等三摩地門；有能建立

彼佛形像，供養恭敬尊重讚歎，不失如前所獲功德，復於諸佛所說法門，能遍受持深

達義趣，照了無礙如日光明，隨在所生常得值佛，因以速證無上菩提。 

「復次，舍利子！於此南方，復有佛土，名最上香，彼土有佛，名妙香王如來、應、



正等覺、明行圓滿、善逝、世間解、無上丈夫、調御士、天人師、佛、薄伽梵，今現

在彼，哀愍世間為諸大眾說微妙法，開示初善、中善、後善，文義巧妙，純一圓滿，

清白梵行。若有得聞彼佛名者，身心調暢離諸麁重，惡業消滅煩惱輕微；有能受持彼

佛名者，不失如前所獲功德，復於來世隨在所生，具三十二大丈夫相，一切有情同所

瞻仰；有能建立彼佛形像，供養恭敬尊重讚歎，不失如前所獲功德，復於來世隨在所

生，常得出家具清淨戒，遊諸佛土聞法受持，具足修行一切功德，由是速證阿耨多羅

三藐三菩提。」 

※參見《受持七佛名號所生功德經》卷 1 (CBETA, T14, no. 436, p. 108, b22-25) 

佛告舍利子：「若諸有情，得聞如是七佛名號，受持供養，必獲如前所說功德。所以者

何？如是七佛名號色像，皆由本願大悲所成故，令眾生聞持供養，皆獲如是利益安

樂。」 

 


